
МИНИСТЕРСТВО ЗА ВНАТРЕШНИ РАБОТИ

Врз основа на член 48 од Законот за патните исправи на државјаните на Република 
Северна Македонија („Службен весник на Република Македонија” бр. 67/92, 20/03, 46/04, 
19/07, 84/08, 51/11, 135/11, 154/15, 55/16 и „Службен весник на Република Северна 
Македонија” бр. 302/20 и  122/21), министерот за внатрешни работи донесе

ПРАВИЛНИК ЗА ИЗМЕНУВАЊЕ И ДОПОЛНУВАЊЕ НА ПРАВИЛНИКОТ ЗА 
ОБРАСЦИТЕ НА ПАТНИТЕ ИСПРАВИ И ВИЗИ НА ДРЖАВЈАНИТЕ НА 

РЕПУБЛИКА МАКЕДОНИЈА, ЗА НАЧИНОТ НА ФОТОГРАФИРАЊЕ И ЗЕМАЊЕ 
НА ПОТПИС ЗА ПАТНИТЕ ИСПРАВИ И ЗА ВОДЕЊЕ НА ЕВИДЕНЦИЈА

Член 1
Во Правилникот за обрасците на патните исправи и визи на државјаните на Република 

Македонија, за начинот на фотографирање и земање на потпис за патните исправи и за 
водење на евиденција („Службен весник на Република Македонија“ бр. 2/93, 54/93, 73/04, 
40/07, 161/07, 73/10, 40/14, 119/15, 126/17, 99/18 и 37/19 и „Службен весник на Република 
Северна Македонија” бр. 54/19), во насловот зборовите „Република Македонија“ се 
заменуваат со зборовите „Република Северна Македонија“.

Член 2
Членот 2 се менува и гласи:
 „Образецот за пасошот е со големина 8,8 х 12,5 см и содржи две корици, 

поликарбонатна страница и 32 нумерирани внатрешни страници (Прилози бр. 1, 2, 2-а, 2-
б, 2-в , 2-г и 2-д).

Кориците на пасошот се изработени од посебен материјал и имаат темно црвена боја. 
Надворешната страна на предната корица на пасошот го содржи грбот на Република 
Северна Македонија, симболот на електронски пасош и натписите „Република Северна 
Македонија” и „Пасош” отпечатени на македонски јазик и неговото кирилско писмо и на 
англиски и француски јазик. Внатрешната страна на предната корица содржи орнамент со 
знамето на Република Северна Македонија и рубрика со препораки за внимателна 
употреба. Внатрешната страна на задната корица содржи сериски број на пасошот кој е 
ласерски перфориран, орнамент со рајски птици и отпечатена скриена (латентна) слика 
која го содржи кодот „МКД“. Надворешната страна на задната корица содржи невидливо 
„слепо“ гравирање на знамето на Република Северна Македонија и натписот „Пасош” 
отпечатени на македонски јазик и неговото кирилско писмо и на англиски и француски 
јазик.

Првата страна од поликарбонатната страница содржи орнамент со грбот на Република 
Северна Македонија и натписите „Република Северна Македонија“ и „Пасош“ отпечатени 
на македонски јазик и неговото кирилско писмо и на англиски и француски јазик. 

Втората страна од поликарбонатната страница, односно страната со податоци, содржи  
заштитни елементи и бесконтактен чип, кој се отвора со лозинката која се наоѓа под 
фотогорафијата на носителот на пасошот. На површината на поликарбонатот е 
изгравирана мегалитската опсерваторија „Кокино“. Во долниот дел од страната со 
податоци постои машински читлив дел, во кој се пополнуваат податоци согласно 
стандардите за машински читливи документи. На горниот дел од страната испишан е 
натписот „Република Северна Македонија“, а под него „Пасош“, „Вид“, „Код“ и „Бр. на 
пасош“, на македонски и неговото кирилско писмо и на англиски и француски јазик. Во 

горниот дел од страната, до натписот „Пасош“ отпечатен е симбол за електронска патна 
исправа со оптичко варијабилно мастило кое се прелева во две бои. Во левиот горен дел 
од страната со податоци е определено место за фотографија со димензии 35 х 45 мм. Во 
долниот десен агол на фотографијата се наоѓа кинеграм со мотив од рајски птици. Под 
фотографијата се наоѓа лозинката за отворање на чипот од ставот 4 на овој член. Во 
горниот десен агол на страната со податоци се наоѓа транспарентен прозорец во кој е 
отпечатена фотографијата на носителот на пасошот. Под фотографијата испечатени се 
буквите „MKD“ на латинично писмо, кои гледани под различен агол даваат ефект на 
движење. Страната со податоци ги содржи и следните рубрики испишани на македонски 
јазик и неговото кирилско писмо и на англиски и француски јазик: „Презиме“, „Име“, 
„Државјанство“, „Датум на раѓање“, „МБ“, „Пол“, „Место на раѓање“, „Датум на 
издавање“, „Издаден од“, „Важи до“ и „Своерачен потпис“. Страната со податоци со 
останатите страници од патната исправа е поврзана со заштитна пластична лента која 
содржи ознака „МКД“. 

Нумерираните внатрешни страници на пасошот се изработени од хартија со заштитни 
елементи и содржат орнамент со знамето на Република Северна Македонија во пастелни 
бои и сериски број на пасошот испишан со арапски броеви и водечка буква кои се 
ласерски перфорирани. Во нумерираните внатрешни страници од пасошот е вградена 
безбедносна лента со кодот „МКД“ и знамето на Република Северна Македонија. 
Нумерираната внатрешната страница број 1 на пасошот содржи рубрика „Живеалиште и 
адреса” испишана на македонски јазик и неговото кирилско писмо и на англиски и 
француски јазик, бар код и дел резервиран за органот кој го издава пасошот (издавач).

Нумерираната внатрешна страница број 2 го содржи натписот „Содржина” испишан на 
македонски јазик и неговото кирилско писмо и на англиски и француски јазик, а под него 
се наведени рубриките од страната со податоци и од нумерираната внатрешната страна 
број 1. Нумерираните внатрешни страници од број 3 до број 31 го содржат натписот 
„Визи” испишан на македонски јазик и неговото кирилско писмо и на англиски и 
француски јазик, а нумерираната внатрешна страница број 32 содржи  рубрика со 
препораки и известувања. 

Натписите „Република Северна Македонија” и „Пасош” на предната страна на корицата 
на пасошот што по службена должност се печати на јазик што го зборуваат најмалку 20% 
од граѓаните и неговото писмо и сите други податоци во пасошот што се печати на јазик 
што го зборуваат најмалку 20% од граѓаните и неговото писмо, се отпечатени на 
македонски јазик и неговото кирилско писмо, на јазикот што го зборуваат најмалку 20% 
од граѓаните на Република Северна Македонија и неговото писмо, на англиски и на 
француски јазик.

Натписите „Република Северна Македонија” и „Пасош” на предната страна на корицата 
на пасошот што на барање на граѓанинот се печати на јазик различен од македонскиот 
што го зборуваат помалку од 20% од граѓаните на Република Северна Македонија и сите 
други податоци во пасошот што се печати на јазик различен од македонскиот што го 
зборуваат помалку од 20% од граѓаните на Република Северна Македонија, се отпечатени 
на македонски јазик и неговото кирилско писмо, на јазикот различен од македонскиот што 
го зборуваат помалку од 20% од граѓаните на Република Северна Македонија, на англиски 
и на француски јазик. “.

Член 3
Во член 2-г ставот 4 се менува и гласи:
„Во патниот лист што по службена должност се печати на јазик што го зборуваат 

најмалку 20% од граѓаните и неговото писмо, натписите „Република Северна Македонија” 
и „Патен лист” на првата страница од патниот лист се отпечатени на македонски јазик и 
неговото кирилско писмо и на јазикот што го зборуваат најмалку 20% од граѓаните на 

Република Северна Македонија и неговото писмо. Натписот „Патен лист” на втората 
страница на патниот лист и сите останати податоци во патниот лист што се печати на 
јазикот што го зборуваат најмалку 20% од граѓаните на Република Северна Македонија и 
неговото писмо се отпечатени на македонски јазик и неговото кирилско писмо, на јазикот 
што го зборуваат најмалку 20% од граѓаните на Република Северна Македонија и 
неговото писмо, на англиски и на француски јазик.

Член 4
Во член 2 - д во ставот (2) зборовите „службен јазик различен од македонскиот јазик“ 

за заменуваат со зборовите „на јазик што го зборуваат најмалку 20% од граѓаните на 
Република Северна Македонија и неговото писмо“.

Член 5
Низ целиот текст на Правилникот зборовите „Република Македонија“ се заменуваат со 

зборовите „Република Северна Македонија“.

Член 6
Прилозите број 1, 2, 3, 4, 5, 7, 8, 9, 10, 11, 12, 13 и 14 се заменуваат со нови Прилози 

број 1, 2, 3, 4, 5, 7, 8, 9, 10, 11, 12, 13 и 14,  кои се дадени во прилог и се составен дел на 
овој правилник.

По Прилогот број 2 се додаваат пет нови Прилози број 2-а, 2-б, 2-в, 2-г и 2-д, кои се 
дадени во прилог и се составен дел на овој правилник.

Член 7
Овој правилник влегува во сила наредниот ден од денот на објавувањето во „Службен 

весник на Република Северна Македонија“.

Бр. 13.1.1-66855/1 Министер
6 јули 2021 година за внатрешни работи,

Скопје   Оливер Спасовски, с.р.

